
HELPMEKAAR SE
HOOFGEBOU VIER 
100 JAAR VAN
NALATENSKAP EN LEER 
Vandag, op 19 September 2025, vier Helpmekaar
Kollege ’n eeu van geskiedenis, tradisie en
akademiese uitnemendheid. Presies 100 jaar
gelede, op hierdie dag in 1925, is die eerste steen
van die ikoniese hoofgebou deur Generaal J.B.M.
Hertzog gelê, soos verewig op die gedenkplaat
wat steeds trots teen die sandsteenmuur pryk.

Hierdie gebou het sedertdien die hart van
Helpmekaar gevorm — ’n plek waar generasies hul
eerste skooldag begin het, hul drome gevorm het,
en hul toekoms gebou het. 

Die klassieke argitektuur en tydlose karakter van
die gebou is ’n stille getuienis van Helpmekaar se
ryk geskiedenis en die waardes waarop dit gebou
is: toewyding en trots.

Mag die volgende 100 jaar net soveel betekenis
dra soos die eerste.













Ter viering van die hoofgebou se
hoeksteenlegging, het 'n groep trotse oud-
Helpies vanoggend 'n glasie kom klink op 'n
gebou wat reeds vir honderd jaar as baken van
opvoeding in ons moedertaal staan.

Foto:
Voor (sittend): Le Brun Rossouw (Matriek 1979)

Middel (v.l.n.r): Eugene Marais (Skoolhoof), Louis van
Huyssteen (Matriek 1975), Chris Maree (Matriek +

Hoofseun 1976), Keith Allen (Onderwyser 1970-1992),
Gert Gouws (Matriek 1976), Elbert de Kock (Matriek 1975)
Agter (v.l.n.r): Johan Bantjes (Matriek 1983), Ralph Rabie

(Matriek 1985), Rudi Kuhn (Matriek 1981), Gerald Britz
(Matriek 1982)





Die Vriende van Helpmekaar Trust sê dankie –
aan elkeen wat deel was van ons suksesvolle
wynveiling!

Die hele Helpmekaar-gemeenskap het ons
gehelp om ons teiken vir die aand te bereik.

Dankie vir julle bydraes, aankope en groot gees!
Die “Skooldae”-tema het gesorg vir groot
sports. 
Dankie dat julle saam gespeel en aangetree het
met julle skooldrag! Ons gaan nog lank en lekker
lag. 
Dankie vir julle ondersteuning van die VVH
Trust se missie - om verdienstelike kinders
finansieel te ondersteun om by Helpmekaar te
kan skoolgaan.

WYNVEILING

Kyk gerus deur 
al die foto’s
hier

https://martjiephotography.pixieset.com/helpmekaarwynveilng2025/
















BERGFIETS
Wieko Strydom (gr. 8) het ware karakter gewys
tydens die Cyclelab Series. Nadat hy ’n
indrukwekkende voorsprong van 40 sekondes gehad
het in die tweede van drie rondtes, het sy ketting
gebreek — ’n rampspoedige oomblik vir enige
fietsryer. Maar Wieko het nie opgegee nie. Hy het ver
gehardloop om hulp te kry, en hoewel die herstel
lank geneem het, het hy homself teruggeveg tot
binne die top 20. Sy vasberadenheid is beloon:
Wieko eindig as nommer 1 in Gauteng en word
gekies vir die provinsiale span. Hy is nou die top
fietsryer in sy ouderdomsgroep ná afloop van die
Cyclelab-reeks. ’n Ware kampioen!

Jeanre Coljee (gr. 9) het ook aan die Cyclelab Series
deelgeneem en het ’n sterk vertoning gelewer deur
net buite die top 20 te eindig. 



Op 12 September het ons  o.15- en o.17-sewespanne
kragte gemeet by die gewilde 7's-toernooi by
Eldoraigne.

o.15's
✅ Wen 26–19 teen Pretoria Boys High (PBHS)
✅ Wen 40–0 teen Eldoraigne
✅ Wen 48–0 teen John Vorster
❌ Verloor 31–26 teen Monnas (kwartfinaal)
❌ Verloor 26–24 teen PBHS in 'n herontmoeting

Die o.15s het met krag en flair gespeel, en drie
dominante oorwinnings behaal voordat hulle in 'n
naelskraap kwartfinaal teen Monnas vasgeval het. 

o.17's
✅ Wen 31–7 teen Wagpos
✅ Wen 19–7 teen Montana
✅ Wen 12–5 teen John Vorster
❌ Verloor 24–7 teen Garsfontein (kwartfinaal)
❌ Verloor 31–26 teen Zwartkop

Die o.17's het hul groepwedstryde met selfvertroue
en taktiese vernuf oorheers. Alhoewel hulle in die
uitspeelrondes gestruikel het, was hul spel vol
belofte en passie.

SEWES



Keagan van Nieuwenhuizen (gr. 10)
het op 13 en 14 September in
Durban uitmuntende prestasies
behaal by die 2025 Jeug Nasionale
Skerm-kampioenskappe.

Brons in die mans o.17 degen-
afdeling 
Goud én die titel van 2025
Junior Nasionale Kampioen in
die mans o.20 degen-afdeling

SKERM



Suné-Louise Prinsloo (gr. 9) en Megan Roome (gr. 11)
het gekwalifiseer om deel te neem aan die proewe
vir die World Athletics Cross Country
Championships wat in Oktober plaasvind. Hierdie
geleentheid is ’n groot eer en ’n bewys van hul
uitsonderlike talent en toewyding aan die sport.

Die World Athletics Cross Country Championships
is een van die mees gesogte internasionale
platforms vir veldwedlope, en om vir die proewe te
kwalifiseer beteken dat Suné-Louise en Megan onder
die beste in die land tel.

Ons wens hulle alle sterkte toe met hul
voorbereiding en deelname 

LANDLOOP



Die Oratorskursus wat die afgelope naweek
plaasgevind het, was ’n reusesukses! Vier en twintig
Helpies het nie net hul stemme ontdek nie, maar ook
waardevolle vaardighede aangeleer wat hulle sal
bemagtig vir die toekoms.

Hierdie jong sprekers stap weg met:
💬 Selfvertroue om voor ’n gehoor te praat
📚 Taalkundige vaardighede wat hul
kommunikasie verfyn
🤖 Die vermoë om Kunsmatige Intelligensie (KI)
op ’n slim en effektiewe manier te gebruik

Ons is ongelooflik trots op elke deelnemer wat hul
grense verskuif het en gegroei het as
kommunikeerders. Hou ons dop in 2026 vir die
volgende Oratorskursus — dit gaan nóg groter wees!

ORATORSKURSUS



Baie geluk aan Ruewan Henning (gr. 11) en Paul
Bester (gr. 11) wat deurdring na die landsfinaal
van die Con Spirito-debatskompetisie. 

Hulle sal op 2 Oktober sake teen die bestes in die
land by die Voortrekkermonument uitspook. 

DEBAT



Die provinsiale rondte van die jaarlikse WOW-spelfees
is op 12 September afgehandel, en Helpmekaar se
graad 9-spellers het met uitnemendheid uitgeblink.

Lizé Pelser, Dawid Fourie en Alicia Foster het
onderskeidelik eerste, tweede en derde plekke in hul
afdeling behaal — ’n ongelooflike prestasie wat hulle
deur laat dring na die nasionale rondte in Stellenbosch
op 11 Oktober.

Hierdie uitslae getuig van die leerders se toewyding en
harde werk. Op graad 9-vlak moet elke deelnemer ’n lys
van 900 woorde voorberei en op nasionale vlak word
die uitdaging nóg groter. 

Lizé Pelser het haar eerste plek verseker deur 70
woorde in 70 rondtes korrek te spel by die provinsiale
kompetisie — ’n merkwaardige prestasie!

Ons is trots op hierdie drie ster-spellers en wens hulle
alle sterkte toe met die voorbereiding vir die nasionale
kompetisie. 

S - P - E - L...  SPEL!

Lizé Pelser Dawid Fourie Alicia Foster



Jason Cato (gr.12) bewys dat talent nie beperk is
tot een genre nie — hy leef klank, kreatiwiteit én
kultuur. Met 12 jaar se drom-ervaring en vyf jaar
op die kitaar, is Jason reeds ’n gevestigde
musikant. Maar nou verras hy ons met ’n nuwe
ritme: sampioenboerdery!

Saam met sy pa het hy ’n urban mushroom farm in
Alberton begin — ’n innoverende onderneming wat
wys dat hy nie net drome najaag nie, maar ook
groei skep. Van musiekstudio tot sampioensop —
hierdie jong entrepreneur doen dit alles.

Jason is onlangs aanvaar by 
SAE Creative Media Institute 
vir ’n BA-graad in Sound 
Production. Dit beteken 
sy passie vir klank en 
tegnologie gaan nou ’n 
professionele pad stap — 
en ons kan nie wag om te 
sien (en hoor!) wat hy 
volgende gaan doen nie.

MUSIEK, MUSHROOMS 
EN MEGADROME!





’n Groot dankie aan die graad 8-leerders van
2025 vir die befondsing van die nuwe kuier-area
en uitkykpunt by die netbal- en tennisbane — ’n
ruimte waar daar pouses en ná skool saam
gekuier kan word en ondersteuners heerlik kan
vertoef tydens wedstryde.

Hierdie projek is ’n pragtige voorbeeld van hoe
jong leerders reeds ’n nalatenskap kan bou.

FACELIFTPROJEK 2025




